Ғазиза Отарбаева 

ПРАКТИКАЛЫҚ ҚАЗАҚ ТІЛІ ПӘНІНДЕ ҰЛТТЫҚ ҚҰНДЫЛЫҚТАРДЫ ЖАТТЫҒУЛАР МЕН ТАПСЫРМАЛАР АРҚЫЛЫ МЕҢГЕРТУ

      Техникалық жоғары оқу орындарында қазақ тілін оқыту әдістемесінде мемлекеттік талапқа сай көптеген бағыттар бар. Соның, ішінде ұлттық құндылықтарды оқу үрдісінде басқа ұлт өкілдеріне және де біздің орыс тілді мектептерді бітірген студенттерімізге қазақ тілі арқылы меңгерту – қазіргі заманның көкейкесті мәселесі болып отыр.
Қазақ халқы түрлі қоғамдық сатыларды басынан өткеріп өзіне тән ұлттық құндылықтардың алтын қорын жасап келген. Ол құндылықтар ауыз әдебиеттерінің сан алуан жанрлар мазмұнында, ақын-жыраулар толғауларында, халықтың және ғұламалардың қанатты сөздерінде теңдесі жоқ тарихи-әлеуметтік ескерткіштерінде, әдет-ғұрыпта, салт-дәстүрлерде сақталған.
Орыс тілді аудиторияда қазақ тілін меңгертуде әсіресе мәтіндердің білімдік, танымдық мәнімен қатар тәрбиелік рөліне де ерекше көңіл бөлінеді. Әл-Фарабидің «Адамға тәрбие бермей тұрып, ғылым мен білім берсеңіз, ол жүрген ортасына апат алып келеді»-деген сөздері осыған дәлел.
Соңғы уақытта қоғамда қазақ тілін меңгерту мәселесінде үлкен пікірталас жүріп жатыр. Осы тұрғыдан келгенде техникалық жоғары оқу орындары студенттерінің қазақ тіліне деген құштарлығын қазақ мемлекетінің негізін қалаушы – қазақ халқының ұлттық құндылықтарын жалпы адамзаттық құндылықтармен ұштастыра отырып бағдарламаны нақтылау үрдісі қолға алынғаны қуантады. Егер оқытушы қазақ халқының ұлттық құндылықтарын сабақ үстінде студенттердің бойына сіңіруге талпынса, онда ана тілінен қол үзген немесе кейбір менсінбеген студенттердің қазақ тіліне деген құрметтеушілік сезімін тәрбиелеуге болады деп ойлаймыз.
Бүгінгі ғаламдану процесінде ұлттық құндылықтарды сақтау мен өзінің бет-бейнесін, ізгі дәстүрлерін сақтау жолындағы күрес ұлттық сананы сақтау күресі екенін түсіну қажет.  Ұлттық тәрбие деп жеке тұлғаның ұлттық сана сезімі мен мінез-құлқының ана тілін, ата тарихын, төл мәдениетін және ұлттық салт-дәстүрлерді меңгеруі негізінде қалыптасуын айтамыз.[1,273б.]  Ұлттық мәдени құндылықтар дегеніміз не? Қарапайым тілмен айтқанда ұлттық мәдени құндылықтар–белгілі бір ұлтқа, ұлт азаматына тән зат, адами қадір-қасиет, яғни халық ғасырлар бойы жинақтаған ұлттық рухани және материалдық құндылықтар.  Өзімізді өзіміз бағалай білуге бет бұру – ұлттық байлығымызды игеру, ұлттық санамызды дамыту. Ұлттық құндылықтарды іріктеп, оқыту процесіне енгізу арқылы ұлттың тұнып тұрған асыл мұралық рухани байлығынан болашақта ел билейтін ұрпақтарды сусындатып, отбасында да, мектепте де ұлтжандалылық пен отаншылдыққа баулып, өз халқын, өз мемлекетін көздің қарашығындай қорғайтын тұлғаларды тәрбиелеп шығару.  Өз ұлтын қадірлеп-қастерлеген, ұлт қадірін білген азаматтың бірі Ж.Аймауытов: «Мен халыққа кіндігіммен байланып қалғанмын. Оны үзе алмаймын. Үзу қолымнан келмейді»-дейді. Сырым Датұлы: «Мен ағайынды екеумін:бірі -өзім, екіншісі-халқым»-дейді. Қазақ халқының осындай дәріптеуге, қастерлеуге, дамытуға тұрарлық ұлттық рухани және материалдық құндылықтары туралы ұлағатты, құнды ойларын халық игілігіне, келешек ұрпақты, ел-жұртқа ие болар азаматтарды тәрбиелеуге неге қолданбасқа?
Қоғамдағы адамдар жасаған рухани, материалдық, мәдени құндылықтардың алмасуы оқыту процесі арқылы жүзеге асырылады. Соның ішінде тіл үйрету барысында тілмен бірге халықтың салт-санасын, мәдениетін, өнерін, таным-түсінігін де меңгерте білу – саналы процесс екенін айтқымыз келеді. Себебі тіл– ұлттық мәдениет, тарих, дүниетаным, қазақы түсінікпен де қабысып, сабақтасып жататындығы сөзсіз. ЖОО-ның «Практикалық қазақ тілі» пәнінің мемлекет бекіткен типтік бағдарламасы негізінде ұлттық дәстүр, салт-сана, тарихи құндылықтар тақырыбына да баса назар аударылған. Интеллектуалдық деңгейі жоғары тұлғаны қалыптастыру үшін, оны оқытып қана қою жеткіліксіз. Оны тұлға ретінде жан – жақты дамытуға қолайлы, оқытудың шығармашалақ түрін жасау қажет, яғни шығармашылық оқу әрекетін туғызу қажет. Бұл студентті берілген оқу материалын жаттап алу ғана емес, керісінше өз бетімен білім алу үшін ізденуге үйретеді. Жеке тұлғаны ұлттық тәрбие арқылы дамыта отырып, нақты әрекет арқылы оқытуда төмендегі құндылықтардың болуы қажет. 
-белсенді қарым-қатынас: студент пен оқытушының әрбір мәселеде өз көзқарастарын білдіріп отыруы; Мысалы: Ата салтымыз неге ұмыт бола бастады? Бұрынғы салт пен қазіргі салт-дәстүр үлгілерін салыстырып көріңіздер? Салт-дәстүрді жаңғырту үшін не қажет? «Дәстүрдің озығы бар, тозығы бар» тақырыбында ойталқы құрыңыздар.
-индивидтік: оқытушының әр жеке студенттің ерекшелігін дамытуы; Мысалы: 
А) Соңғы сөзі берілген өлең шумақтарын толықтыр. 1)....................................................................................................... мықты,
.......................................................................................................... жықты.
2)....................................................................................................... жарқын, 
........................................................................................................... халқын.
Ә) Даналық сөз тізбегін құрыңыз. 
Шарты:  1)Сөз тізбегінің әр сөзі бірдей дыбыстан басталу керек.
                 2) Сөз тізбегі ақыл, нақыл мақал сөз боып келу керек.
Үлгі::       1) Елдестірмек – елшіден,
                    Жауластырмақ – жаушыдан.
               2) Егеменді елімнің ертеңімін!
Б) Берілген жағдаяттар бойынша сөйленім құрастырыңыз. 
1) Сізге жиеніңізге ат қою мәртебесі бұйырды. Қандай есім берер едіңіз? Неге? 
2) Сіз құдалыққа бас құда ретінде бардыңыз. Қыз айттыра барғанда қандай сөздер айтасыз?
3) Шетелдік досыңызға қазақтың салт-дәстүрлерінің бірінің мәнін ашып түсіндіріп беріңіз.
4) Жақын таныстарыңыздың бірі сырқаттанып жатыр. Көңілін сұрап, жылы сөздер айтыңыз.
5) Сізге кішкентай сәбиді ұйықтатуды тапсырды. Қандай әрекет етесіз?
6) Жақын танысыңыздың әкесі қайтыс болды. Кездескенде көңіл айтып, жұбатыңыз.
7) Үлкен жиын-тойда сізден ауылдың алты ауызын айтып беруіңізді сұрады. Қандай ән айтасыз?
В) Ұлттық тағам және мүше атауларын тауып, қалай жасалатынын немесе қай табақта тартылатынын жазыңыз. 

-шыдамдылық: әр түрлі пікірлерді қабылдай алу, бір-бірінің пікірлері мен ерекшеліктерін құрметтеу, қабылдау. «Адам мен адамның бір-бірімен араласу,өзара қарым-қатынасында ғана адамның адамдығы өзі үшін де,өзгелер үшін де ашылады»,-дейді философ М.М.Бахтин. Оның пікірінше, диалог тұлғаны қалыптастырудың құралы ғана емес,оның адамдық болмысын да көрсетеді.Тұлғаның белсенділігі,өзін-өзі дамытып отыруға ұмтылуы өзгелерден бөлек жағдайда емес,өзге адамдармен диалогтық қатынастарға түсу кезінде жүзеге асырылады. Бірлескен қарым-қатынас негізінде студент-студент, оқытушы-оқытушы, оқытушы-студент арасында өзара құрметтеу, мойындау, түсіне білу және сыйластық әрекеттері пайда болып, толеранттық пен мейірімділік көзқарастары қалыптасады.
Оқыту процесіне соңғы кездері жаңа жобалар мен озық технолоиялар енгізіліп жатыр. Оның мәні – тұлғаны өзінің әрекеттеріне талдау жасауға,өзі үшін маңызды мәселелерді анықтай алуға және шешу жолдарын таба білуге бағыттау. Осы орайда Д.Дьюи философиясының идеясын айтар болсақ, яғни өмірлік тәжірибеге негізделген өз білімін оқушының да, оқытушының да пайдалана білуі жүзеге асырылады. Өйткені оқытудағы басты мақсат – алдындағы білім алушыға таза білімнің өзін бере білу емес, бүгінгі алған білімін өмірлік қажеттіліктеріне сай қолдана білуге үйрету. Осыған сәйкес оқыту мазмұны құндылықтық, танымдық, әрекеттік-шығармашылық және тұлғалық қызметтерді қамтиды:
-құндылықтық қызмет: тұлға үшін мәнді бағдар жүйесін, өзіндік даму траекториясын таңдап алуы [2,86 б.] ;
-танымдық қызмет: тұлғаның рухани дамуының негізі ретінде ұлттық мәдениет, дәстүр, жан-жақты ғылыми білімдерін игеруі;
-әрекеттік-шығармашылық қызмет: тұлғаның оқу, еңбек ету, ғылыми, көркемдік және басқа да әрекет түрлерінде өз мүмкіндіктерін жүзеге асыруы, шығармашылық қабілетін қалыптастыру және дамытуы;
-тұлғалық қызмет: өзіндік санаға бағытталған рефлексиялық қабілетті дамыту арқылы өзінің өмірлік мұратын дұрыс қалыптастыруды қамтамасыз етуі [3, 152 б.].
Білім беру үрдісіндегі демократиялық және гуманитарлық қарым-қатынастар оқушының танымдық қабілетінің дамуына, өз әрекеттеріне өзгеріс енгізе алуына, өзін үнемі жетілдіріп отыруына ықпал етеді. Оқытудың осы тұрғыда ұйымдастырылуы әр студенттің жеке тұлғасындағы өзіндік ерекшеліктері, өзіндік өмір тәжірибесі мен өзіндік құндылықтарын ескеру арқылы өзіндік және өзара бірін-бірі дамытуға жол ашады.  «Баланы тәрбие қылу – тұрмыс майданында ақылмен, әдіспен күресе білетін адам шығару деген сөз. Қалса өзін,асса барлық адам баласын әділ жолмен өрге сүйрейтін ер шығару деген сөз. Тұрмыста түйінді мәселелерді тез шеше білетін, тұрмыстың тұңғиық теңізін қалың қайратпен кеше білетін, адалдық жолда құрбан бола білетін, қысқасы, адамзат дүниесінің керек бір мүшесі бола алатын төрт жағы түгел кісі қылып шығару. Баланы мұндай адам қыла алу үшін тәрбиеші бар күшін, бар білімін жұмсап, жалықпай, шаршамай үйрете білу керек» [4,24 б.].

